Монгол Улсын Их Хурлын 2009 оны хаврын ээлжит чуулганы Төрийн байгуулалтын байнгын хорооны 7 дугаар сарын 3-ны өдөр /Баасан гараг/-ийн хуралдаан 9 цаг 50 минутад Төрийн ордны “А” танхимд эхлэв.


УИХ-ын гишүүн Д.Дондог ирц, хэлэлцэх асуудлын дарааллыг танилцуулж, хуралдааныг даргалав.


Хуралдаанд ирвэл зохих 21 гишүүнээс 11 гишүүн ирж, 52.3 хувийн ирцтэй байв. Үүнд:


Чөлөөтэй: Г.Баярсайхан, Д.Загджав, С.Ламбаа, Р.Раш, Ж.Сүхбаатар

Өвчтэй: Ө.Энхтүвшин, Э.Бат-Үүл, Ч.Сайханбилэг
Тасалсан: Д.Очирбат, Ц.Мөнх-Оргил
Нэг.Монгол Улсын Их Хурлын сонгуулийн тухай хуульд өөрчлөлт оруулах тухай хуулийн төсөл /хоёр дахь хэлэлцүүлэг/
Хэлэлцэж буй асуудалтай холбогдуулан Сонгуулийн ерөнхий хорооны дарга Н.Лувсанжав, нарийн бичгийн дарга Ч.Содномцэрэн, УИХ-ын Тамгын газрын зөвлөх Л.Лхагвасүрэн, Төрийн байгуулалтын байнгын хорооны зөвлөх О.Тунгалаг нар байлцав.

УИХ-ын гишүүн Д.Энхбат, Н.Алтанхуяг, Х.Тэмүүжин нарийн асуусан асуултад УИХ-ын гишүүн Д.Дондог хариулж, тайлбар хийв.

УИХ-ын гишүүн Н.Энхболд, Х.Тэмүүжин нар санал хэлэв.

Д.Дондог:-“Нөхөн сонгууль эхлүүлэхээр товлон зарласан өдрөөс хойш 30 хоногийн дотор санал хураалт явуулна” гэсэн саналыг дэмжиж байгаа гишүүд гараа өргөнө үү.

Гишүүдийн олонхийн саналаар дэмжигдлээ.

Байнгын хорооноос гарах танилцуулгыг УИХ-ын гишүүн Э.Мөнх-Очир УИХ-ын чуулганы нэгдсэн хуралдаанд танилцуулахаар тогтов.

Хуралдаан 10 цаг 05 минутад өндөрлөв.

Тэмдэглэлтэй танилцсан:

ТӨРИЙН БАЙГУУЛАЛТЫН БАЙНГЫН 

ХОРООНЫ ДАРГА





Ө.ЭНХТҮВШИН
Тэмдэглэл хөтөлсөн:

ХУРАЛДААНЫ ТЭМДЭГЛЭЛ 

ХӨТЛӨГЧ






Ц.НАРАНТУЯА
УИХ-ЫН 200
9 ОНЫ ХАВРЫН ЭЭЛЖИТ ЧУУЛГАНЫ 

ТӨРИЙН БАЙГУУЛАЛТЫН БАЙНГЫН ХОРООНЫ 

7 ДУГААР САРЫН 3-НЫ  ӨДРИЙН ХУРАЛДААНЫ 

ДЭЛГЭРЭНГҮЙ ТЭМДЭГЛЭЛ
Хуралдаан 9 цаг 50 минутад эхлэв.

Д.Дондог:-Хуралдааны ирц бүрдэж байна. Өнөөдрийн Байнгын хорооны хуралдаанаар Монгол Улсын Их Хурлын сонгуулийн тухай хуулинд өөрчлөлт оруулах тухай хуулийн төслийн эцсийн хэлэлцүүлгийг хийнэ.

Өчигдөр чуулганы хуралдаан дээр анхны хэлэлцүүлэг хийсэн. Анхны хэлэлцүүлэг хийж байх явцад нэг асуудал зайлшгүй тодруулах шаардлага гараад Их Хурлын дарга эцсийн хэлэлцүүлгийн үед тодруулж ир гэсэн байгаа. Энэ бол нөхөн сонгууль эхлүүлэхээр товлон зарласан өдрөөс хойш 30 хоногийн дотор санал хураалт явуулна гэсэн ийм заалт хийж өгөхгүй бол бас тодорхойгүй үлдчих гээд байна гэдэг ийм санал гарсан юм. Энийг тусгачихъя гэсэн байр суурьтай байна. 

Бусад өчигдрийн гарсан саналуудын хувьд нэг их зөрчилтэй зүйл гараагүй. Тэгэхээр ганцхан санал хураалт хийсэн байж байгаа гэж ойлгож байгаа. Өөр саналтай гишүүд байна уу?

Энхбат гишүүн асуучихъя
Д.Энхбат:-Сонгуулийн ерөнхий хороо 30 хоногийн дотор саналаа өгөхдөө 200 хоногийн дараа хийе гээд саналаа өгчихвөл 200 хоногийн дараа Их Хурал 14 хоногийн дотор 200-214 дэх хоногийн дотор багтаж, дараагийн 90 хоногт хийе гэж санал ирэх нь байна шүү дээ. Өөрөөр хэлбэл Сонгуулийн ерөнхий хороо бол хэзээ ч санал явуулах эрхтэй шүү дээ, жишээлбэл, 2 жилийн дараа ч явуулъя гэж хэлж болох нь байна шүү дээ.

Д.Дондог:-Сонгуулийн ерөнхий хороо ямар хугацаагаар явах нь өөрийнх нь асуудал болчихож байгаа юм. Ирсэн хойно нь бид нар цэгцлэнэ шүү дээ. Их Хурал өөрөө тэр өргөн барьсан хугацаагаар нь тогтоох уу, наашлуулж тогтоох уу, цаашлуулж тогтоох уу гэдгийг Их Хурал өөрөө шийднэ. Тэгэхдээ ерөнхий хугацаануудыг энд заагаад өгчихөж байгаа юм. 90 хоногийн дотор ерөнхийдөө хамаарна. Тэгээд тогтоосноосоо хойш 30 хоногийн дотор санал хураалт явагдана гээд ингээд заагаад өгчихөж байгаа юм.

Д.Энхбат:-Энэ дээр нэг ийм зарчмын юм байгаа юм. Ерөнхийдөө Их Хурлын гишүүний ваканс юу гэдэг юм дараагийн кандидатын ваканс гарснаас хойш ерөөсөө дараагийн гишүүн болтлоо сонгогчдын эрх бол төрийн байгууллагуудын гарт орчихож байгаа байхгүй юу. Өөрөөр хэлбэл, Монгол Улсын сонгогчдын эрх бол онолын хувьд огт энэ тойрог Их Хурлын гишүүнгүй ч байсан болохоор болчихож байгаа юм. Яагаад гэвэл Сонгуулийн ерөнхий хороо 300 өдрийн дараа хийе гэдэг ч юмуу ийм санал хэлж болох нь байна шүү дээ. Тэгвэл энэ чинь Их Хурал бас дээрээс нь засахгүйгээр явах ийм зарчмын алдаа байгаа байхгүй юу.

Д.Дондог:-Энхбат гишүүн ээ, 30 хоногийн дотор саналаа оруулж ирнэ. Гэтэл 54.2 дээр чинь бол оруулаад ирснийх нь дараа 14 хоногийн дараа нөхөн сонгуулийг явуулна. Тэгэхдээ ер нь шийдвэр гарснаас хойш 90 хоногийн дотор явуулна.

Д.Энхбат:-Харин тийм. Тэгэхээр яг ингэж гарч байгаа байхгүй юу. Та анзаар даа. Сонгуулийн ерөнхий хороо жишээлбэл, 200 хоногийн дараа хийе гэдэг санал оруулж ирээд, Их Хурал 201-214 хоногийн дотор  хэлэлцээд, гэхдээ 215-аас эхлээд 305 дахь өдрийн хооронд хийхээр хийж болох нь байна шүү дээ.

Д.Дондог:-Тийм юм байхгүй ээ. Цоорхой байх нь байгаа л юм  шиг байна. 

Д.Энхбат:-Цоорхой байхаар барахгүй энэ чинь өөрөө зарчмын асуудал байна. Миний бодлоор бол сонгогчдын эрхийг төрийн байгууллагууд тодорхойгүй хугацаагаар хойшлуулах эрхтэй л болчихож байна шүү дээ. 

Д.Дондог:-Тийм практик гарч байгаагүй, одоо гарахгүй л гэж үзэж байна шүү дээ. 30 хоногийн дотор саналаа оруулаад ирнэ, Их Хурал 14 хоногийн дотор тогтооно, тогтоохдоо 90 хоногоос цаашаа хугацаа байхгүй. 

Д.Энхбат:-Та бол Сонгуулийн ерөнхий хорооны ёс зүйд л найдаж байна шүү дээ.

Д.Дондог:-Тэрэнд найдна. Нэгдүгээрт, Сонгуулийн ерөнхий хороо чинь өөрөө энэ 90 хоногийнхоо дотор багтааж оруулж ирнэ шүү дээ, бас хугацаагаа. 

Д.Энхбат:-Үгүй ш дээ, тэгж томъёолоогүй шүү дээ. Энэ дээр шийдвэр гаргаад 14 хоногийн дотор. Шийдвэр гарснаас хойш 90 хоногийн дотор гэж байгаа байхгүй юу.

Д.Дондог:-Харин тийм. Тэгэхээр ерөнхийдөө Сонгуулийн ерөнхий хороо өргөн барина шүү дээ. Бид нарын саналыг 14 хоногийн дотор шийдэж таарна. Тэгээд 90 хоногт нь багтаагаад бид нар товоо тийм саналтайгаар оруулж ирэх ёстой байхгүй юу, давхар явчихаж байгаа юм. Санал хураалт явагдах байхгүй юу. Санал хураалт явагдана гээд заачихсан юм чинь. Цаад талын хугацаа нь…
Д.Энхбат:-Тэгвэл энэ дээр шийдвэр гарснаас хойш биш өөрөөр томъёолох ёстой шүү дээ. Орон гарснаас хойш 90 хоногийн дотор гэж томъёолбол таны хэлж байгаа ойлголт мөн.

Д.Дондог:-Үгүй. Тийм байж болохгүй байгаа юм. Энэ бол 14 хоногийн дотор Их Хурал шийдэх дээр 90 хоногийн дотор санал хураалт явуулна шүү.

Д.Энхбат:-Ямар ч гэсэн цоорхой байна, яг цоорхой байна. 

Д.Дондог:-Энэнээс цааш байхгүй ээ. Яагаад гэвэл 90 хоногийн дотор санал хураалт явуулна гэчихсэн байгаа юм чинь.

Д.Энхбат:-Үгүй үгүй. Та яг энэ өгүүлбэрийг унш л даа. Их Хурлын гишүүн орон гарснаас хойш 30 хоногийн дотор Сонгуулийн ерөнхий хороо нөхөн сонгуулийнхаа 200 хоногийн дотор явуулах саналыг УИХ-д ирүүлэх бөгөөд УИХ саналыг авснаас хойш 201-215 хоногийн дотор нөхөн сонгуулийг товлон зарлаж шийдвэрлээд, энэ 215 хоногоос хойш 90 хоногийн дотор санал хураалт явуулна гэж яг гарч ирж байгаа байхгүй юу.

Д.Дондог:-Энэ 90 хоног чинь бүхэлдээ цаад талын хугацааг заачихаж байгаа байхгүй юу. Өөр ямар ч проблем байхгүй. За тэгж ойлгож болно.

Алтанхуяг гишүүн
Н.Алтанхуяг:-Энийг ярихдаа бид нар яг таны хэлж байгаагаар уул нь ойлгож хийж байгаа шүү дээ. Найруулга нь болж байгаа эсэхийг мэдэхгүй байна. Ямар ч байсан сонгууль зарлах эсэх, нөхөн сонгуулийг явуулах асуудлыг Сонгуулийн ерөнхий хороо орон гарснаас хойш 30 хоногийн дотор заавал оруулж ир гэсэн юм үүрэгдэж байгаа биз дээ, энэ дээр. Ороод ирэнгүүт нь 14 хоногийн дотор нөхөн сонгууль товлон зарлах асуудлаа заавал шийднэ гэж хэлж байгаа юм. Тэгэхдээ чи хаа хамаагүй хугацаа зарлаж болохгүй, энэ чинь заавал 90 хоногийн дотор зарлагдаж байхаар л, дууссан байхаар.

Би бол өчигдөр ингэж ойлгосон. Яг энэ ойлголтоороо энэ дээр бууж байна уу, буухгүй байна уу гэж. Буухгүй гээд хэдүүлээ найруулаад хийчихье.

Д.Дондог:-Буухгүй бол найруулж болно. Хоёрдугаарт, энд хуралдааны протоколд яг ийм агуулгатай шүү гээд тэмдэглэчихсэн байхад тэрүүгээрээ бас явна.

Тэмүүжин гишүүн
Х.Тэмүүжин:-УИХ-ын гишүүний орон гарснаас хойш гэж тоолмоор байсан л даа. Тэгсэн чинь энэ бол ойролцоогоор 134 хоног л байна л даа. Энхбат гишүүний хэлж байгаагаар 200 хэд гарахгүй л дээ. 30, 14, 90 гээд тавьчихаар чинь 134 хоног л байхгүй юу. Ер нь 90 хоногоор хязгаарлачихвал зүгээр юм биш үү гэж санагдаад байгаа юм, орон гарснаас хойш. Эцсийн хугацаа нь 90 хоног. 30, 14 нь 90 хоног дотроо байвал.

Д.Дондог:-Тэгж болно л доо. Тэгэхдээ анх гаргаж ирсэн санаа нь нэг чуулганаас нөгөө чуулганы хооронд, ялангуяа Ерөнхийлөгч сонгогдсон жилд бол ингээд нэг завсарлагааны хугацаа таарчихаад тэрнийг гаргаж байж, 10 сараас хойш болох үүднээс л ингэж хийгээд байгаа байхгүй юу. Тэр утгаар л 90 хоног гэж хийгээд байгаа юм.

Их Хурлын хуралдааны дэгэнд чинь бол одоо орж байгаа шинэ дэгэнд бол 7 сарын 1-нээр хаврын чуулган завсарлаж байхаар хийж байгаа юм байна лээ. Тэгэхээр зэрэг 10 сарын 1 хүртэл яг 3 сар болчихоод байгаа байхгүй юу.

Асуулт дууслаа. Саналтай гишүүн байна уу? Энхболд гишүүн
Н.Энхболд:-90 хоногийнхоо дотор… өчигдөр 30 хоног гэж шинээр гарч ирсэн асуудал чинь 90 хоногийнхоо доторх нэг 30 хоногийг яриад байгаа байхгүй юу. Сонгууль сурталчилгаа эхлээд, бүртгүүлээд сурталчилгаа эхлээд санал өгөөд дуусах хооронд л энэ ажил 30 хоногийн дотор л явах ёстой гэсэн ийм санаа байгаа шүү дээ. Тэгэхээр томъёоллоо яаж томъёолбол эвтэйхэн юм.  Хуучин хуулин дотор чинь Их Хурлын хууль дотор чинь ямар үгнүүд байдаг билээ, тийм хугацаанд сонгуулийн үйл ажиллагаа явах ёстой гэсэн тийм нэг. 

Тэрэнтэй адилхан тийм юм энэ дээр байхгүй бол 2 сар явж магадгүй болчихоод байгаа юм. 90 хоногийнхоо дотор нөгөө сурталчилгаа нь гээд. Нөхөн сонгууль бол богинохон шиг л явсан дээр. Тэрэнтэй адилхан томъёоллоор л нэг газар оруулчихъя л даа. Угаасаа тэгээд ойлгоод ирсэн юм чинь.

Д.Дондог:-Өнгөрсөн хаврын Ерөнхийлөгчийн сонгууль чинь тэгсэн шүү дээ. Хавар завсарлахын өмнө зарлахдаа тэдээс эхэлж байна гэж зарлаад, тэгээд зарласан өдрөөсөө санал хураалт нь 60 хоног явсан байхгүй юу. Тэрэнтэй адилхан энэ бол тэднээс эхэлнэ гэж зарлаад, тэгээд Энхболд гишүүний хэлж байгаагаар 90 дотроо багтаад сүүлийн 30 хоног нь гэсэн үг шүү дээ. 90 хоногийн. Тийм утгаар. Тэр бол цаад талын хугацаа нь 90 хоног.

Ийм л томъёолол хэлж байна л даа. Нөхөн сонгууль эхлүүлэхээр товлон зарласан өдрөөс хойш 30 хоногийн дотор санал хураалт явуулна гэж. Их Хурал юу гэдэг юм 10 сарын 25-нд явуулна гээд хэлчихвэл 10 сарын 25-наас 11 сарын 25-ны хооронд санал хураалт явуулна гэсэн үг байхгүй юу. Тэгж оруулж болж байна уу?

Н.Энхболд:-Тиймээ тийм,бид нар ойлгоод байгаа юм л даа.

Х.Тэмүүжин:-30 хоногийн дотор санал ороод ирнэ. УИХ 14 хоногийн дотор шийдэх ёстой байдаг. Гэтэл арагшаа 90 хоног гээд тавьчихсан байхад саяны 30 хоног гээд тавьчихаар чинь зөрчилдчих байхгүй юу. 

Д.Дондог:-14 хоног чинь зарлах хугацаа нь байхгүй юу. Багтааж зарлах байхгүй юу. Тэгээд 90 хоног.

Х.Тэмүүжин:-Зарлаад 90 хоног тавьж л байгаа бол наад намууд чинь 90 хоногийн дотор л сонгуулийн кампанит ажлаа хийнэ шүү дээ. 30 хоногийн дотор эхэлнэ гэсэн юм байхгүй. Угаасаа УИХ-ын сонгууль  жил болдог биз дээ.

Д.Дондог:-Тэр зарлаагүй ч байсан эхэлнэ гэвэл эхлээд л явчих юм байна л даа. 

Х.Тэмүүжин:-Тийм учраас миний болгоомжлоод байгаа зүйл энэ байхгүй юу. 90 хоногоо сонгуулийнхаа бүтэн хугацаагаар тавьж нааш нь оруулж өгөхгүй бол сонгууль зарлаад 90 хоног сунжирсан сонгуулийн кампанит ажлыг бид нээж өгч байгаа байхгүй юу, яг албан ёсоор. Хуулиар 30 хоногийн дотор гээд. Тэр бол үйлчлэх ч үгүй. 

Ч.Содномцэрэн:-Энийг хааж байгаа юм нь хуучин 54.3 дээр байсан 30 хоног шүү дээ.

Х.Тэмүүжин:-Тэр 30 хоног байхгүй юу. Тэр чинь өөрөө энэ 90 хоногийн тоо шүү дээ, хуучин  хуулиар бол. Бид нар 90 хоног гэж 3 дахин сунгаж тавьчихаад дараа нь 90 хоногийн сонгуулийн кампанит ажлыг албан ёсоор бий болгочихоод, дотор нь дэд заалт ч юмуу тиймэрхүү юм хийж өгөөд. Тэр цаг үйлчлэхгүй л байхгүй юу. 

Д.Дондог:-Хэлж байгаа чинь яах аргагүй үнэн. Жишээлбэл, бид ирэх 7 хоногт зарлалаа гэхэд 10 сар юмуу 11 сар гээд зарлалаа гэхэд тэртээ тэргүй энэ хооронд нэр дэвших, намуудын үйл ажиллагаа явагдаад л байна. 30 хоногийг хэднээс эхэлж  зарласан байсан, тэдэнд санал хураана гэж зарласан байсан ч гэсэн наана нь 30 хоног байсан ч. Тэгж зарлаагүй 3 сар алгасахтай холбоотой ийм бэрхшээл гарчихаад байгаа байхгүй юу. Тэгж зарлахгүй болохоор зэрэг харин бүр тодорхойгүй болчихоод байгаа юм. 30 хоног ч үгүй, юу ч үгүй үлдчихээд байгаа байхгүй юу. Ерөнхийдөө нийт дүнгээрээ яг 134 өдөр болчихоод байгаа юм.

Нэг ийм юм байна. Ирэх намар тэртээ тэргүй энэ Сонгуулийн хуулинд өөрчлөлт орно гэж бодож байгаа. Энэ бол аягүй бол нэг л удаа хэрэгжиж магадгүй, практик дээр бол. Тэрнээс биш заалт нь 1 удаа гэсэн юм байхгүй л дээ. Амьдрал дээр нэг л удаа байх гэж бодож байна.Энийг ингэж оруулахгүй болохоор бас тодорхойгүй болчихоод байгаа учраас ингэж томъёолчихоод байгаа юм.

Би зарчмын зөрүүтэй саналыг би сая уншиж танилцууллаа. Энэ зарчмын зөрүүтэй саналыг дэмжиж байгаа гишүүд гараа өргөе. 11-ээс 11.

Ингээд УИХ-ын Сонгуулийн тухай хуулинд нэмэлт, өөрчлөлт оруулах  тухай хуулийн төслийг эцсийн хэлэлцүүлгийг хийе гэсэн гишүүд гараа өргөе. 11-ээс 11. 

Гишүүдэд баярлалаа. Санал дүгнэлтийг Мөнх-Очир гишүүн танилцуулъя.

Соронзон хальснаас буулгасан:

ХУРАЛДААНЫ ТЭМДЭГЛЭЛ
ХӨТӨЛСӨН






Ц.НАРАНТУЯА
PAGE  
1

